
Dit is sleg om besteel te word. Slegter as jy die heeltyd die gevoel het dat iemand jou afloer, terwyl jy besteel word. Francois Duval se suster bly op die Berg Landgoed en toe iemand boonop daar op ‘n onnatuurlike wyse sterf, druk sy op haar broer se nommer en hy besluit om vir Clarissa te betrek. 

Hoofstuk 1

Jolene Greeff sien kolle, so omgekrap is sy toe sy Maandagmiddag voor haar meenthuiseenheid op die Berg-landgoed net buite Nelspruit stilhou. Die groot slordige stuk swart plastiek lê waaragtig steeds in wind en weer op die plaveisel tussen haar en die buurman se plek. 

Karl Struben wou Vrydagoggend ‘n geut verf. Die plastiek moes keer dat die donkergroen druppels nie op die netjiese plaveistene val nie. 

Karl het haar dopgehou en wou weet waarheen sy met al die bagasie gaan. ‘n Tas, koelhouer, kamera en verkyker.

“Ek en ‘n vriendin gaan vir die naweek Wildtuin toe.” Sy beduie na die wolke: “As dit so lekker gaan reën soos wat die weerburo voorspel, gaan jou verf afwas.” 

Brommend: “Dit is as gevolg van die reëns wat voorspel is, dat ek moet verf. Die blerrie ding roes. ‘n Skoenmaker loop mos kaalvoet.” Bedoelende die ‘opsigter’ kry nie kans om sy eie plek in stand te hou nie. Want hy is die opsigter van die hele Berg-landgoed en werk homself mos byna dood. By wyse van spreke. 

Of liewer, hy is veronderstel om te wees ... 

Opsigter se alie. Jolene kan net raai wat toe die afgelope naweek gebeur het. Dit het inderdaad begin reën. Hy los die verfblik, kwas en vieslike stuk plastiek net daar om te gaan dop skink. En as hy eers in die bottel kyk, kyk hy nie weer by sy deur uit nie. 

Seker gehoop dat sy of Abel die gemors vandag sal wegneem. Behalwe dat Abel gewoonlik die beste deel van ‘n Maandag neem om by die werk te kom.

Dalk moet sy alles hierdie keer net so los, sodat Barend van den Berg eienaar van die landgoed self kan sien dat Karl nie meer belangstel om sy werk te doen nie. Sedert hy besluit het om te emigreer, doen hy net wat hy wil. Byna niks!

Maar as Barend van den Berg hom laat gaan, sal dit hom natuurlik van sy karige inkomste ontneem. As hy nie geld verdien nie raak sy droom om oorsee te gaan bly al hoe meer buite bereik.

Jolene sug diep. Dan is dit maar weer sulke tyd. Sy sal Karl Struben se klonte vir hom uit die pad rol.

Wanneer sy uit haar kar klim, tref ‘n vreemde reuk haar. Is daar iewers ‘n drein wat oorloop? Sy los haar bagasie eers net daar en gaan klop aan nommer veertien se deur. Vanoggend gaan sy haar misnoeë met Karl Struben deel, ouer man of te nie. Watter soort opsigter is hy, wat toelaat dat ‘n plek in drie dae totaal verval en boonop op ‘n Maandag tienuur bly lê asof dit ‘n langnaweek is?  

Sy klop weer. Harder.

Hy moet net nie maak asof hy nie tuis is nie. Sy Peugeot 304 staan en smile vir haar onder sy afdak.

Net toe kom Abel in die pad tussen die huise verby gestap na sy kamer aan die einde van die middelste ry huisies. Sy roep hom.

Hy steek vas en sit sy pakkaas neer. Hy sien haar by die buurman se voordeur en kom aangeslenter. By die yslike plastiekgedoente verander sy gesig en sy hand vou oor sy mond: “Heerlikheid, wat is in hierdie ding? Hoop nie die ou man het nommer elf se kat doodgemaak en hierin weggesteek nie. Hy like die dier niks.”

“Die plastiek was op die plaveisel oopgerol toe hy Vrydagmiddag sy geut wou verf. Hy het waarskynlik sy verf en kwasse net so gelos om te muf. Ek glo nie hy is ‘n troeteldiermoordenaar nie.”

“Dan het hy seker ‘n dooie voël in die geut gekry. Ek ruik nie verf nie. Ek ruik die dood.” Vies om aan die plastiek te vat, skop Abel na een pant.

En skop die paar dae oue lyk van Karl Struben oop...

Anderkant die Machado tolplaza dam die verkeer op. ‘n Ongeluk vorentoe? wonder Clarissa Fourie. 

Nee waarskynlik stadige vakansie verkeer. Maar wat maak dit saak? Daar is niks wat haar jaag nie. Sy het vir twee weke by haar dogter in Pretoria gekuier. Sedert seun Ricus in beheer is van Clair’s Khaya kom en gaan sy soos wat sy wil. 

As daar vanmiddag gaste op pad is na Clair's Khaya, hulle gastehuis in Waterval Boven, moet hy hulle welkom heet en laat tuis voel. Sy verwag niemand.

Of hoe? Tog is daar ‘n eienaardige gevoel van afwagting wat haar al van Middelburg op hete kole het. Iets gaan gebeur. Kan dit Charl Renard wees wat impulsief besluit het om ‘n draai by haar in Waterval Boven te kom maak? Hy is al vir ‘n week by sy dogter se gesin in Nelspruit, nadat hy al sy moed bymekaar geskraap het om weer te gaan bande bou. Dit het nogal baie van hom geverg, want daar was liederlike misverstande en agterdog tussen hulle na die onnatuurlike dood van Charl se vrou. 

Wanneer hy haar bel, hoor sy twee dinge in sy stem. Dat hy nou vrede in sy hart gevind het en dat hy brand om haar te sien.  

Sedert hulle ‘n maand gelede ontmoet het, bel hy haar byna elke dag. En as hy nie bel nie, maak hy vreeslik verskoning daaroor die volgende dag.

Dan gebeur dit ... 

Clarissa se selfoon lui presies daar waar die pad reguit word en voordat sy kan antwoord, sien sy dat dit ‘n Land Roverstasiewa met sleepwa is wat heel voor ry en wat al die karre ophou. Dit ry tot by die uitdraai na Waterval Boven, waar ‘n flikkerlig aangaan.

Sy kyk op die kar se skerm en sien die oproep is nie van Charl Renard nie. Dit is van Francois Duval. 

Sy antwoord laggend: “Hi Francois. Moenie op die selfoon praat terwyl jy korrel om regs te draai by Waterval Boven nie. Dit is gevaarlik. Weet jy hoeveel karre is agter jou en jou reuse sleepwavrag?”

Hy trek sy asem hoorbaar in, voordat hy uitroep. “Liewe hemel, kan jy dit sien?” 

“Ja, daar is jy nou in die baan vir karre wat slegs regs wil draai. Die ou in die rooi Mazda wat pas links van jou verby geskiet het, is so bly om weer voet in die hoek te sit, ek is seker daar wag ‘n spoedboete om die volgende draai op hom.”

“Man, hy moet homself inhou. My Landie is ouer as hy en sy bestuurder saam. Buitendien, ek vat nie ander ouens se spoedkaartjies vir my rekening nie...” En toe is dit asof hy ‘n oomblik nadink oor haar uitlating. Hy roep uit. “Genugtig, ek weet jy is heldersiende, maar jy raak al hoe beter ... met my! Jy maak my alweer bang.”

“Ja wees bevrees, ek weet gewoonlik alles. Veral die afgelope maand staan my helder voor die oog,” spot sy. 

“Dit was my suster Jolene wat die kuier by my gereël het. Sy bly mos in Nelspruit. Om die draai van Marloth af. Mary-Ann is ‘n vriendin van haar. En daar het eintlik nog niks tussen ons gebeur nie.”

Francois draai en in die skuins pad na Waterval Boven trek hy van die pad af om stil te hou. 

Clarissa lag lekker. “Nee man ontspan. Ek weet regtig niks van jou stories met Mary-Ann af nie en dit maak nie saak nie. Jy mag sien en doen wat jy wil.” Al was haar hart op ‘n stadium bitter delikaat daaroor. “Ek ry toevallig in die konvooi agter jou.”

Hy blaas sy asem verlig uit. “Dankie tog. Ek dog ek sal nooit in my lewe weer vir jou iets kan wegsteek, of jou verras nie.”

“Ek is verras, ek belowe jou. Ek het beslis nie verwag om jou vandag te sien nie. Is jy op pad na Clair’s Khaya toe?”

“Jip. Is daar slaapplek vir my en my pakkaas in julle gastehuis?” 

“Ek weet nie hoe vol is dit by Ricus nie.”

“As julle vol is, sal ek op die sypaadjie stop en vinnig by jou koffie drink voordat ek verby ry Marlothpark toe. Maar ek verlang ... so bietjie na jou. Lanklaas gesien ...”

“Baie lanklaas. Bly asseblief oor. Ek het ‘n lekker slaapbank in my woonstel as die gastehuis vol is.” Clarissa draai ook van hoofweg af en flits vir hom ligte om te wys dat dit sy is aankom.

Francois steek ‘n arm by die venster uit en waai dat sy moet voor ry. ‘n Mond wat breed glimlag en blou oë wat hartlik en warm groet. 

Hy kan dit nie wegsteek nie. Hy is nog steeds gek oor haar, maar hy onderdruk dit met elke greintjie selfbeheersing waaroor hy beskik. Hy is bang vir haar. Bang wat sy van hom weet en kan sien, sonder dat daar ‘n woord oor gerep word. Daarom trek hy in sy dop terug. Hy maak homself wys dat dit uit selfverdediging is. 

‘n Verhouding tussen hulle twee sal nooit werk nie, glo hy.

As hy met so negatiewe gesindheid na haar kyk, is hy waarskynlik reg ... ‘n Verhouding tussen hulle is ‘n non-starter! 

Maar dit maak seer, want sonder dat Clarissa daarvoor gevra het, het hy op ‘n stadium in haar hart gekruip. En sy het gehoop. 

En toe opgehou hoop.  

Daarom dat sy gaan wonde lek het by haar vriende naby Hoedspruit, waar sy Charl Renard ontmoet het. Van die eerste oomblik af was daar ‘n anderste soort elektrisiteit tussen hom en haar. Elektrisiteit wat nie noodwendig positief was nie.

Inteendeel. Aanvanklik kon sy hom nie verdra nie. En hy vir haar nie. Hulle was soos ... vet en vuur? Of lewendige drade wat kortsluitings en skokke veroorsaak. Turbulensie. 

En toe.

Sy dink weer aan Elmien se woorde. As twee pole so erg negatief teenoor mekaar staan, is daar dalk op die ou end ‘n sterk positiewe aantrekkingskrag. 

Aag whatever. Dit is nog nie ‘n gegewe dat hý haar volgende groot liefde is nie al laat hy haar voel asof sy ‘n baie kosbare vrou is. Hy is miskien nie die heel mooiste Fransman wat sy in haar lewe gesien het nie, maar hy het meer as die gemiddelde pakkie van manlike aantreklikheid ontvang. En wanneer hy met daardie sielvolle bruin oë in hare kyk en ‘n glimlag om sy mondhoeke begin speel, dreig haar weerstand om te krummel. Dìt en sy natuurlike sjarme en opregte omgee vir sy medemens.

En natuurlik sy opregte liefde vir  sy kat. Sy gemmerkat prins Harry. ‘n Man wat vir ‘n kat kan lief wees, spring sommer dadelik met tien punte meer as selfs die mooiste mens op aarde weg in haar boekie.

Maar die eienskap wat sy die meeste van Charl waardeer is die feit dat aardse besittings hom nie pla nie. Hy maak nie meer bymekaar nie. Hy spog nie met wat hy bereik het nie.

Hy is tevrede met wie hy is, veral noudat sy lewe met sy kinders weer uitgesorteer is. 

Ander vroue sal hom seker as ambisieloos sien, soos Stan, haar oorlede man. Geld was nooit sy hoogste prioriteit nie. Hy het maar net kop geskud wanneer sy kollega en beste vriend Anton de Jager gekerm het oor bevordering. 

Hulle moes soms sente omdraai, maar sy en Stan het mooi gewerk met hulle geld. Goed belê vir hulle oudag. Wat hy nooit sou sien nie.

Stan ... Sy mis hom steeds. Sy hoef eintlik nooit weer ‘n man aan haar sy te hê nie. Beide Francois Duval en Charl Renard is wonderlike manne, wat sy met graagte in haar vriendekring verwelkom. Maar ‘n liefdesverhouding met enigiemand op die ouderdom waar hulle nou is, raak te kompleks en daarvoor sien sy nie kans nie. 

Sy hoef dus nie vir langer as ‘n sekonde daaroor te dink nie. 

Die mens is aanpasbaar en sy geniet haar nuutgevonde vryheid. 

Clarissa hou stil onder haar afdak en wys vir Francois waar hy met sy Land Rover en sleepwa langs die heining kan parkeer.

Hy klim uit die viertrek en rek sy bene. Dan kom hy na haar toe aan, soengroet haar en vou haar vir ‘n kort oomblik teen sy lyf vas. Dit voel goed. Amper kan sy soos twee maande gelede in sy arms smelt en wens vir meer. Maar sy doen dit nie.  

Elke dag sonder hom het haar sterker gemaak. Meer immuun teen die amper aanslag van verliefdheid.

En nou is sy amptelik oor dit.

“Francois!” Die kombuisdeur van die gastehuis vlieg oop en Ricus kom aangedraf. “Ek dog ons sien mekaar nooit weer nie. Welkom by Clair’s Khaya. Bly jy vanaand oor?”

“Ja, as daar plek is in julle gastehuis.” 

“Vir jou, altyd.”

Francois lyk verlig. Dit was ‘n lang en stadige reis tot hier, met sy swaar vrag. Sou hy later hier wegry, kom hy lank na donker eers by sy bestemming in Marlothpark aan en mens kan aan hom sien dat hy lus is vir kuier. 

“Clarissa as jy nie ander reëlings het nie, kan ons dalk netnou iewers braai? Ek het steak by ‘n slaghuis langs die pad gekoop. Ricus, jy is welkom ... Ek wil baie graag iets met jou bespreek. Besigheid. Toerisme en moontlike samewerking.”

“Francois ek wil beslis met jou besigheid gesels, as dit oor verblyf in Marlothpark

